
Miranda kontseilariak Zerga Ogasuneko web orri berria aurkeztu du: erabilgarriagoa eta pertsonalizatua
Orriak 7.000 bisitaritik gora izaten ditu egunero, eta ia zerga guztien izapideak egiteko aukera ematen du

Ostirala, 2008ko martxoaren 28a. Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak Nafarroako Zerga Ogasuneko web orri berria (www.hacienda.navarra.es) aurkeztu du gaur goizean, prentsaurrekoan. Orria berritu egin dute, zergadunek modu eroso, erabilgarri eta pertsonalizatuan nabigatu ahal izateko. 

José Ignacio Pérez de Albéniz Andueza Nafarroako Zerga Ogasuneko zuzendari kudeatzaileak ere parte hartu du aurkezpen ekitaldian. 

Nafarroako Zerga Ogasuneko web orriaren azal berria gaur aktibatu dute. Gainera, Nafarroako Gobernuko atariaren baitan izapide gehien sortzen dituen orria da. Izan ere, web orriaren bidez ia zerga guztiak aurkeztu eta ordaindu daitezke. Zentzu horretan, BEZaren aitorpenen erdiak baino gehiago eta Sozietateen Gaineko Zergaren lau aitorpenetatik hiru bide hori erabiliz egiten dituzte. Orriak 7.689 bisitari izaten ditu, batez beste, egunero. 

Orri berria WAI (Web Accessibility Initiative) ekimenaren gidalerroei jarraituz diseinatu dute; hots, erabiltzaile guztiek webguneak erabili ahal izateko nazioarteko estandarrak ezartzen dituen ekimenari jarraituz. 

Herritar, enpresa eta kolaboratzaileentzako atalak


Web orri berriaren helburuak honako hauek dira: zergadunentzako Internet bidezko zerbitzuak hobetzea, edukien antolaera, koherentzia eta proposamena hobetzea, eta erabilgarritasuna eta ergonomia hobetzea. 


Azaleko irudia guztiz berritu dute. Berritasun nagusietako bat edukien banaketan egin dute. Izan ere, erabiltzaile motaren arabera antolatu dituzte. Hartara, azalean bertan hiru leiho daude, herritar, enpresaburu eta profesional, eta kolaboratzaileentzako ataletan sartzeko. Atal bakoitzean informazioa eskuratu eta izapideak egiteko aukera ematen dute, talde bakoitzaren interesen arabera. 


Esate baterako, herritarren atalean honako gai hauei buruzko informazio dago: Errenta, zergen aitorpena, sinestamenduak eta ziurtagiriak eskuratzea, ordainketak eta helbideratzeak, etab. Enpresaburu eta profesionalen atalak, berriz, honako eduki hauek ditu: zergen aitorpenak, laguntza programak, zerga prozeduretako izapideen kudeaketa, etab. 

Kolaboratzaileen atalean, amaitzeko, erakunde horiek (zerga aholkulariek eta banketxeek) sarritan erabiltzen dituzten zerbitzuak daude: lankidetza hitzarmenak, informazio aitorpenak, zergen aitorpenak, laguntza programak, izapideen kudeaketa, eta zerga prozedurak. 

Beste berritasun batzuk
Azalean atal berri gehiago ere badaude. Besteak beste, bi hauek aipatu ditzakegu: zerga informazioari buruzko atal bat, arreta telefonoa, egutegia, araudia eta zergen arloko galderarik ohikoenak eskaintzen dituena, eta “Son fechas de..” (... garaia da) izeneko atala, garaian garaiko zergak biltzen dituena. 

Azalean beti egonen diren beste atal batzuk honako hauek dira: izapiderik ohikoenak, interes bereziko zerbitzu berriak, araudi berria, eta Zerga Ogasuneko berriak. 

Amaitzeko, laguntzen atalak leku nabarmena du. Bertan, honako zerbitzu hauek daude: galderarik ohikoenei erantzutea, telefono bidezko arreta, laguntza programak, eta izapide konplexuenetako batzuk azaltzen dituzten eskuliburuak eta bideoak.

Gainera, web orri berriko erabiltzaileek ere sinadura digitalaren edo NAN digital berriaren bidez egin ahal izanen dituzte izapideak. Hala ere, zenbait izapide egiteko (PFEZaren aitorpena egiteko, ziurtagiriak eskuratzeko, edo helbideratze aldaketak egiteko), nahikoa izanen da NAN zenbakia eta PINa (zergadun bakoitzaren ezkutuko zenbakia) erabiltzea. 

7.000 bisitatik gora egunero

Zerga Ogasuneko web orriak 130.895 bisitari izan zituen iaz, eta 2,8 milioi sarrera egin zituzten, orotara. Egunero, batez beste, 7.689 bisita egin zituzten. Hortaz, 2006arekin alderatuz gero, bisita kopuruak %41 egin zuen gora. Sarrerarik gehien izaten diren eguna asteartea da, eta sarrera gehienak 12:00etatik 13:00etara bitarte egiten dira. 

Bisita gehien izaten dituzten atalak honako gai hauei buruzkoak dira: inprimakiak eskuratzea, PFEZaren kanpaina, zerbitzuen katalogoa, laguntza programak, eta ziurtagiriak eskuratzea. 

Ogasuneko webgunea, lehenago esan dugunez, Nafarroako Gobernuko atariaren baitan izapide gehien sortzen dituen orria da. Izan ere, iaz, Sozietateen Gaineko Zergaren aitorpenen %78,22 eta BEZaren aitorpenen %57,5 Internet bidez aurkeztu zituzten. 

